
往中微政事日趨于弊風俗日趨于薄紀綱日趨于弛由

是馴至于不可振起而底于亡此無他中世繼體之君皆

生于世道豐亨之際宮闈逸樂之中不歷險阻不經憂患

天示變而不知畏民失所而不知恤人有言而不知信好

尙失其正用度無其節信任非其人因仍苟且而無奮發

之志顚倒錯亂而甘敗亡之歸故也向使其君若臣當斯

將微之時灼然預知其中微之象因上天之垂戒汲汲然

反躬修省以祈天永命其國祚豈止于此哉今災異迭見

彗見天津地震天鳴無虛日異鳥三鳴于禁中其咎徵之

應甚可畏也宜釐庶政盡復舊規以應天意願　陛下端

身以立本淸心以應務謹好尙勿流于異端節經費勿至

干耗國公任用勿失于偏聽禁私謁以肅內政明義理以

絕神仙愼儉德以懷永圖勤政務以弘至治庶可以囘天

災消物異而帝王之治可幾也因擬爲二十二條以爲

朝廷抑遏姦言杜塞希求節財用重名器之助凡萬餘言

上覽奏甚悅批答以爲切中時弊命擬行之

　〈詞林記言丘濬此䟽入　聖心益加嚮用然濬時年已耄矣其後　上日英明頗遠近習而聽信內閣實濬有〉

　〈以啟之也〉

詔以太廟配享功臣追封王爵俱係輔佐　太祖高皇帝

平定天下大有勳勞之人今其子孫有不沾寸祿與編民

--

無異欲量加恩典俾奉其祀于是查取開平王曾孫常復

寧河王玄孫鄧炳岐陽王支孫李濬東甌王玄孫湯紹宗

赴京兵部奏請俱授南京錦衣衛指揮使俾各近其墳墓

以便奉祀○錄誠意伯劉基九世孫瑜爲處州衛指揮使

先是景泰中錄基七世孫與顏孟二氏之後並爲翰林五

經博士至是給事中吳士偉復言誠意伯乃功臣其後不

當爲博士乃改是職

　〈按國初封功臣公侯伯者七十餘人後惟魏國徐公黔國沐公與武定侯三人子孫得承襲至今餘皆廢罷至〉

　〈此乃錄用常開平等五人之後皆元功迨嘉靖中以開國元勛子孫宜與國同休乃詔封常開平之後玄成爲〉

　〈懷遠侯李岐陽之後沂爲臨淮侯鄧寧河之後繼坤爲定遠侯湯東甌之後佑賢爲靈璧侯而誠意伯孫瑜亦〉

　〈仍伯爵報功之典愈隆愈盛矣〉

八月壽寧侯張巒卒其子鶴齡襲封○令兩淮等鹽運司

鹽引俱于運司招商開中納銀類解户部太倉以備邊儲

　〈國初鹽課俱于各邊開中上納本色米豆商人欲求鹽利于近邊轉運本色以待開中故邊方粟豆無甚貴之〉

　〈時至是户部尙書葉淇淮安人鹽啇皆其親識因與淇言鹽商赴邊納糧價少而有遠涉之虞在運司納銀價〉

　〈多而得易辦之利淇然之內閣徐溥淇同年最厚淇遂奏准商人引鹽悉輸銀户部送太倉銀庫收貯分送各〉

　〈邊鹽銀積至一百萬餘兩人以爲利而不知其壞舊法也商人赴邊開中之法旣廢近邊米豆無人買運價遂〉

　〈騰踴邊儲愈難足矣〉

十二月廢荆王見潚

癸丑〈弘治六年〉

